
Kalaallit Nunaanni Inuit nalunaarsorsimaffiannik, Norgemi sametingimi valgmanntallimut 

aaqqissuussineq isumassarsiorfigalugu (Kalaallisut Inuit nalunaarsorsimaffiat aamma qiner-

sisartut nalunaarsorsimaffiat), nammineq kajumissutsimik nalunaarsuinermik aamma qiner-

sisartut nalunaarsorsimaffiannik tunngaveqartumik, suliaqarnissamik Naalakkersuisut peq-

quneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Pele Broberg, Naleraq) 

 

Siullermeerineq: 

Kalaallit Nunaanni Inuit nalunaarsorsimaffiannik, Norgemi sametingimi valgmanntallimut aaqqis-

suussineq isumassarsiorfigalugu (Kalaallisut inuit nalunaarsorsimaffiat aamma qinersisartut 

nalunaarsorsimaffiat), nammineq kajumissutsimik nalunaarsuinermik aamma qinersisartut nalunaar-

sorsimaffiannik tunngaveqartumik, suliaqarnissamik Naalakkersuisut peqquneqarnissaannik 

Inatsisartut aalajangiiffigisassaattut siunnersuummut siunnersuuteqartoq Inatsisartunut ilaasortaq 

Pele Broberg, Naleraq siunnersuutaanut qutsavigerusupparput siunnersuullu pissanganartoq 

aammalu soqutiginartoq imatut Naleqqamiit oqaaseqarfigissavarput. 

 

Inatsisitigut kalaallit kinaassuseqarnissarput amerlasuutigut saqqummiuttaartuartarparput oqallisis-

siatigut ilaatigullu inatsisartuni aalajangiiffigisassatut siunnersuutitut.  

 

Aallaqqaammut saqqummiuttaqaaleratsigu tupallaatigisatsinnik assut tukernersorfigineqartar-

simavoq allaat allamiuluartutut isiginiarneqarnitsinnik akerartuutinngortarsimalluni, tamannalu 

uagut tunaartarinngilluinnaratigu aammalu anguniagarinnginnatsigu periarfissaq manna iluatsillugu 

oqaatigeqqissavarput tamanna anguniagaanngimmat. 

 

Anguniagarput tassaavoq pisinnaatitaaffeqarlutalu nunap inoqqaavisut illersugaagaluarluta 

inatsisitigut kinaassuseqannginnerput peqqutaalluni kalluarneqartarsinnaanerput aammalu siunis-

sami annertusiartuinnartumik kalluarneqarsinnaanerput anigorniarlugu periarfissarpassuit  aaqqis-

suussassat ilagiinnaramikku inuiattut kalaalliulluta inatsisitigut kinaassuseqarnissarput, tamannalu 

Naalagaaffinngoriartornitsinni aqqusaagassat aaqqitassat ilagiinnarpaat allat suliassarinngisaat 

uagut inuiaat kalaallit nammineq oqallisigalugu nalilersorlugulu aaqqissuuttariaqagarput. Taa- 

maammat Naleqqamiit isumaqarpugut erseqqissaassutigissallugu inuiaat kalaallit kinaassuseqar-

nerput partiimiinngilaq inuiaqatigiit peqatigalugit aaqqissuullugulu toqammavilersugassaavoq. 

 

Kinaassuseqarnerput parteeqanngilaq kinaassuserput siuaatsinniit kingornussaraarput, tamannalu 

avissaartuussutiginatigu qanoq sanarfissaneripput qanorlu sinaakkuteqartissaneripput eqqartugas-

saavoq qanoq sinaakkutassaqartissaneripput aammalu malunnarpoq tamatuma pingaaruteqarnera 

paasineqariartortoq, tamannalu Naleqqamiit nuannaarutigeqaarput. Kinaassutsimik ularussineq 

qimakkiartorneqarpoq aammalu tamatuma sinaakkusersorlugu aaqqiiffiginissaanut oqaloqatigiin-

neq nuannersumik paasineqariartorlunilu annertusiartorpoq, tamannalu pingaaruteqartorujussuum-

mat pissusissamisoorpoq. 

 

Inuiaat kalaallit kinaassuseqarluta inissinnitsinni inuiaqatigiinni kikkut tamarmik inissaqarlutik 

tikilluaqqusaasut Naleqqamiit takorluugaraarput angorusullutigulu siunissamilu innuttaassuseqar-

sinnaanissamut tikilluaqqusisarnissarput nunatut qilanaaralutigu. Nunani assigiinngitsuni periuse-

rineqartartut kinaassuseqarlutik inatsisitigut sinaakkusersukkanik allatigullu inissiisarnerat nali-

lersuiffigalugit aallaavigalugillu siunnersuuteqartarsimavugut ajuusaarnaraluartumik aporaaf-

finngortarsimasunik neriuutigaarpullu kinaassuseqarnerput qanoq iliorluta aaqqissuussiffigis-

saneripput partiilersuunnagu oqaluuseralugu periarfissarsiullugu siunissami ingerlatissagipput. 

 

Maannakkut uani siunnersuummi Kalaallit Nunaanni Inuit nalunaarsorsimaffiannik, Norgemi sa-

metingimi valgmanntallimut aaqqissuussineq isumassarsiorfigalugu (Kalaallisut inuit nalunaarsorsi-

maffiat aamma qinersisartut nalunaarsorsimaffiat), nammineq kajumissutsimik nalunaarsuinermik 

aallaaveqartoq aamma qinersisartut nalunaarsorsimaffiannik tunngaveqartumik, suliaqarnissamik 

Naalakkersuisut peqquneqarnissaannik Inatsisartut aalajangiiffigisassaattut siunnersuut Naleqqamiit 

Pele Broberg saqqummiussinerani neriuppugut periusaareersimasut aammalu iluatsilluarsimasut 

tunaartaralugit siunnerfeqarneq sukumiisumik suliarineqarluni pitsaasumik sinaakkutaasussamik 

aaqqiinikkut periarfisssaasussamik suliaqartoqarsinnaassasoq. 

 

Ataatsimiititaliat amerlasuut ilaasortaaffiginnginnatigit partiit annersaasa pingajuugaluarluta Atas-

sut Demokraatillu teknikikkut kattullutik blå blok-imik taallutik amerlanerussuteqalaarlutik inissisi-

malernikuummata uagut inatsisit atuutsinneranut ataatsimiitittaliamut innersuunneqassappat siun-

nersuuteqartutuut malinnaasinnaanermut suleriaatsit naapertorlugit periarfissaqarsinnaanerput neri-

uppugut uani periarfissinneqarumaartoq. 

 

Taamatut Naleqqamiit oqaaseqaateqarluta ataatsimiititaliami sukumiisumik suliarineqarluni inger-

lanneqarnissaa kissaatigalutigu ataatsimiititaliamut susassaqartumut ingerlateqqipparput. 


